
Prentsan irakurri dugu egun 
hauetan. 

Vascongadetako parlamen-
tuburuak 11.131.960 pezeta 
irabazten du urtean. Dietak 
eta abar kondatuz, 13 kilo gti-
txienez... 

Nafarroako kideak, bide 
beretik, 7.300.000 urtean; 
gehi milioi bat dietatan. 8,3 kilo, hitz batez. 

Vascongadetako lehendakariordeek, bestetik 
(bi dira) 7 kilotik gora; eta idazkariek (beste 
biga) 6 kilotik gora. 

Lendacariak. bidenabar esateko, «Espainiako 
Estatuko legebiltzarrerako lehendakarietatik ge-
hien jasotzen du» ("Egunkaria" 1995-IV-6). 

Guk, egia aitortzekotan, gogoan dauzkagu, 
bizi-bizirik, Ibarrezkerreko industrialdeen zar-
taketa, dinamitaketa, husketa eta basamortu-
keta. Horko fameliakoen oinazea eta etsipena 
gogoratzen zaizkigu behin eta berriz. Zer 
pentsa dezakete egoera honetaz, krisian barrena 
kale gorrian, eta etorkizunik gabe gelditu diren 
langabeek? 

Solidaritza arrastorik somatzen ez dela 
esatea, egia gordina errepikatzea besterik ez 
dela dakite denek. 

Hots, noil nahi duzue aparato autonomikoaz 
bizi diren politikari profesional horiek dena 
arriskatzea? Euskal Herriaren alde arrisku la-
tzak hartu zituztenak, hain zuzen, gartzeletan 
eta deserrian usteltzen dira; aparato autonomi-
kokoek gupidarik bat ere senditzen ez dute-
larik. 

«Aisago kontsolatzen da gizona aitaren ga-
leraz, bere diruaren galeraz baino». zion Mac-
chiavellik. Zer helbururen bila galduko dute 
politikari horiek lortua duten kalonjeria? (eta 
barka nazatela kalonjeek!). 

Euskal Herria askatzekotan aparatoak bere 
bizimodu lasai, ohoratu, eta etekintsua arriska-
tuko duela pentsatzea txorakeria da. Irrazionak 
osoki. Abertzaleok kontra topatu dugu, eta 
kontra topatuko. 

Besterik pentsatzea zentzua galtzea litzateke. 
Herri honen Askatasuna eta Berreraikuntza, 

aparato autonomikoaren kontra eta gainetik lor-
tuko dira. Ala ez dira lortuko. 

